
O‘zbek adabiyoti tarixi taraqqiyot bosqichlarining ma’lum davrlarini 
kuzatish shuni ko‘rsatadiki, shoiru adiblar o‘zidan avvalgi ajdodlarining 
ijodiy izidan borib, ular ardoqlagan va kuylagan qadriyatlarni o‘z asarlarida 
tasvir etadilar. Bunday izdoshlik va ijoddagi hamohanglik an’analarni 
yuzaga keltiradi. –  An’ana va vorisiylik xususida so‘z borganda – hayotdagi 
o‘zgarishlar o‘z-o‘zicha janr tabiatiga yangiliklar olib kirmasligi, –  hamma 
gap hayot materialining badiiy talqinida, shoirning ijodiy nuqtai nazari qanday 
yondashishi va qay yo‘sinda yoritishida. Shoirlarning g‘oyaviy-estetik maqsadi, 
ijodiy kontseptsiyasi va poetik mahoratiga bog‘liq  .

XX asr boshlarida Turkistonda shakllangan milliy uyg‘onish harakatining 
g‘oyalari badiiy adabiyotda ham o‘z aksini ko‘rsatdi. Millatparvar shoirlar, 
ziyolilar o‘zlarining g‘oyalarini she’riyatda yangi shakl va uslubda mahorat 
bilan ifodaladilar. Ularning she’riyati an’anaviylikni ham, yangilikni ham 
o‘zida aks ettirdi.Adabiy an’analar sharqda azaldan shakllanib kelgan. Adabiy 
an’ana o‘tmish adabiyoti to‘plagan ijodiy tajribalar qaymog‘i, davrlar o‘tishi 
bilan ahamiyati va dolzarbligini yo‘qotmagan, boqiy qadriyatga aylanib, 
avloddan avlodga o‘tib kelayotgan qismi .

Bu davrda mumtoz adabiyot janrlarining xususiyatlari shakl va mazmun 
jihatidan takomillashgani, sifat e’tibori bilan o‘zgargani, ayrim janrlarda 
sinkretizatsiya ro‘y berganini kuzatish mumkin.

Ma’lumki, jamiyatdagi keskin siyosiy o‘zgarish va yangiliklar adabiyotda 
ham o‘z aksini ko‘rsatmay qolmaydi. Turkiston adabiy hayotida jahon 

tamadduni an’analarining ta’siri hamda uning o‘ziga xos tadrijiy davomini 
ko‘ramiz.

Lirikada shoir o‘zini to‘lqinlantirgan, atrofida ro‘y berayotgan voqea va 
hodisalarga hissiy munosabatini obrazli aks ettirar ekan, asr boshlaridagi 
she’riyatimizda ham ijtimoiy hayot real tasvirlandi. Bir necha o‘nlab 
shoirlarning bir mavzu, bir g‘oya, bir yo‘nalishda yozgan lirik asarlari o‘zaro 
turkumlilikni tashkil etadi. O‘z davri uchun an’anaga aylangan mavzular, 
obrazlar tizimi,g‘oyalar mushtarakligi jihatidan bir turkumga uyushuvchi 
asarlarni –  poetik turkumlar deb atash maqsadga muvofiqdir.

– Poetika (yun. poietike techne – ijod san’ati) – keng ma’noda adabiyot 
nazariyasi, tor va hozirda ko‘proq qo‘llanilayotgan ma’noda adabiyot 
nazariyasining tarkibiy qismi, adabiy asar haqidagi ta’limot . Xususiy poetika – 
asarning badiiy o‘ziga xosligini ochib berish, tavsiflash maqsadini ko‘zlaydi, – 
asarlarning qurilishiga xos umumiy xususiyatlar, badiiy usul va vositalar tizimi 
nazarda tutiladi. O‘zbek tilining izohli lug‘atida poetika quyidagicha yoritilgan: 
– Poetika adabiyot haqidagi fanning asarlar strukturasini, poetik shakllarni, 
poetik san’at usullarini o‘rgatuvchi qism . Poetika mohiyatini anglash uchun 
badiiy asarning yaratilish jarayonini yodga olaylik. Ijodkor jamiyat bag‘rida 
yashagani sababli turli kishilar, voqealar, yaxshi va yomon narsalarga duch 
keladi. Ijobiy idealni tasdiqlovchi, uning rivojiga turtki beruvchi narsalar 
yozuvchi muhabbatini qozonadi. Bunday narsalarni kishilarga singdirish, 
rivojlantirish va shu yo‘l bilan ijobiy ideal tantanasini ta’minlashga harakat 
qiladi.

Yomon narsalar, salbiy xususiyatlar taraqqiyotimizga g‘ov bo‘ladi. Ular 
turli shaklga kirib, ishimizga xalal beradi. Bunday narsalar yozuvchi nafratiga 
uchraydi. Ijodkor ana shu yomon narsalarni inkor etish yo‘li bilan ijobiy idealni 
tasdiqlaydi. Demak, hayotning o‘zi ijodkor qo‘liga qalam tutqazadi. U qo‘liga 
olar ekan, o‘quvchiga nimanidir aytmoqchi bo‘ladi.

Yozuvchining o‘quvchisiga aytmoqchi bo‘lgan fikri asar g‘oyasini tashkil 
qiladi. Badiiy asardagi barcha unsurlar g‘oyaga bo‘ysunadi, uning yorqin va 
zavqbaxsh ifodasiga xizmat qiladi. Chunki rassom uchun, olim uchun, publitsist 
uchun, felyetonchi uchun, umuman, kim bo‘lishidan qat’iy nazar, hamma uchun 
bitta muqaddas qoida bor: eng avvalo g‘oya.

Navoiy badiiy asarda g‘oyaning yetakchi ekanini shunday uqtirgan: 
Ul kishi so‘z bag‘rida g‘avvosdur,
Kim guhari ma’ni anga xosdir.

Demak, poetika g‘oyani go‘zal va zavqbaxsh ifoda etuvchi asosiy omildir. 
Badiiyatsiz adabiyot adabiyot emas, she’riyat she’riyat emas.

Poetika yaxlit poetik kategoriya bo‘lsa-da, uni tashkil qiluvchi unsurlar 
mavjud. Poetika tarkibiga syujet kompozitsiya, janr, konflikt, til, badiiy tasvir 
vositalari, xullas, barcha – shakl qurollari (M.Shayxzoda) kiradi. Badiiy asar 
poetikasini tahlili ana shu unsurlar vositasida olib boriladi.

Poetikani esa adabiyot nazariyasining asosiy xulosalariga tayangan holda 
poeziya foydalanadigan ifoda vositalari sistemasini o‘rganadi, - deb yozadi, 
adabiyot nazariyasi va poetikaning vazifalar doirasini aniq chegaralib, ularning 
bir-biriga bog‘liqligini ta’kidlaydi.

Adabiyotshunos V.V.Vinogradov poetikani badiiy asarlarni yaratishning 
shakl, vosita va usullari, badiiy asarlarning struktura xillari va janrlari 
to‘g‘risidagi fan deb ko‘rsatgan. L.I.Timofeev: –  Poetika termini badiiy 
vositalar yig‘indisini ifoda qiladi. Yozuvchi ana shular vositasida yaxlit badiiy 
shakl yaratadi, asar mazmunini ochishga erishadi, - deb uqtirgan.

Bundan ko‘rinadiki, badiiy jihatdan puxta, mavzusi va mazmuni, g‘oyasi 
va uslubi jihatidan poetika talablariga muvofiq keladigan she’rlarni poetik 
turkumlar deb atash mumkin.

Adabiyotshunos Q.Yo‘ldoshev bu davr adabiyoti haqida quyidagi 
mulohazalarini ilgari suradi: – O‘zbek adabiyotida ma’rifatchilik yo‘nalishi 
dastlab Komil va Donish ijodida bo‘y ko‘rsatgan bo‘lsa, keyinchalik Muqimiy, 
Furqat, Avaz O‘tar, Dilshod Barno, Anbar otin singari adiblar ijodida 
alohida g‘oyaviy-estetik yo‘nalish tusini oldi. Shu yo‘sinda nafis so‘z xalq 
turmushiga xizmat qildirildi. Mumtoz adabiyotimiz uchun badiiy so‘zning 
estetik jilvasi, ya’ni adabiyotning o‘zi maqsad edi[8]. Adabiyotshunos yangi 
o‘zbek adabiyotining esa xalqqa ma’rifat tarqatish, uning hayotini yaxshilash 
maqsadiga erishishning vositasiga aylantirilganini ta’kidlab, – ma’rifatchilik 
adabiyoti iqtisodiy qoloqlik, ijtimoiy tanazzul, siyosiy boshbodoqlik, huquqiy 
tengsizlikdan qutulishning birdan bir yo‘li sifatida ommaga ma’rifat tarqatishni 
ko‘rdi. Agar mumtoz adabiyotning qahramoni komil inson bo‘lsa, ma’rifatchilik 
adabiyotining qahramoni ma’rifatli shaxs edi, kabi salmoqli fikrlarini ilgari 
surishimiz mumkin.

РЕЗЮМЕ
Ushbu maqolada  Turkistonda shakillangan milliy uyg‘onish harakatining g‘oyalari, mumtoz adabiyot 

janrlarining xususiyatlari shakl va mazmun jihatidan takomillashgani, sifat e’tibori bilan o‘zgargani, 
ayrim janrlarda sinkretizatsiya ro‘y berganini kuzatish mumkin.

РЕЗЮМЕ
В данной статье можно отметить, что в Туркестане сформировались идеи национального воз-

рожденческого движения, совершенствовались характеристики классических литературных жан-
ров по форме и содержанию, менялись с вниманием к качеству, в некоторых жанрах произошла 
синкретизация. 

SUMMARY
In this article, it can be noted that the ideas of the national revival movement were formed in Turkestan, 

the characteristics of classical literary genres were improved in form and content, changed with attention 
to quality, and syncretization occurred in some genres.


